
KENYATAAN DALAMAN 

 

PEMAKLUMAN KES KEMATIAN PELAJAR UKM 

POSITIF COVID-19 

 

UKM mengesahkan berita kematian seorang pelajar Program Sarjana UKM yang telah diumumkan oleh 
Kementerian Kesihatan Malaysia (KKM). Beliau yang berumur 47 tahun telah dirawat di Hospital Umum Sarawak 
pada 23 Mac 2020 dan disahkan meninggal dunia pada hari ini 30 Mac 2020, jam 8.10 pagi. Kenyataan oleh 
UKM ini dikeluarkan selepas mendapat pengesahan dan pengumuman rasmi oleh KKM. 
 
UKM berdukacita dan merakamkan ucapan takziah kepada keluarga Allahyarham atas pemergian ini dan 
mendoakan agar keluarga Allahyarham diberi ketabahan menghadapi dugaan ini. Semoga roh Allahyarham 
dicucuri rahmat dan ditempatkan di kalangan orang-orang yang beriman. 
 
Warga UKM dinasihatkan terus kekal tenang dan tidak dipengaruhi oleh mana-mana berita yang tidak 
sahih.  Bagi menjamin keselamatan semua pihak, Bilik Gerakan COVID-19 UKM telah pun mengambil langkah 
berikut: 
 

1. Proses nyahkuman tetap dijalankan walaupun risiko penularan wabak adalah sangat rendah. Ini 
disebabkan oleh 2 faktor utama iaitu: 
a) Allahyarham telah menggunakan ruang kuliah dan lif yang terlibat di UKM lebih dari 2 minggu yang 

lalu.  
b) Semasa Allahyarham berada di UKM, beliau tidak mempunyai sebarang simptom seperti batuk 

atau demam. Faktor ini menyebabkan risiko penularan ke ruang yang dikunjungi oleh Allahyarham 
seperti lif dan bilik kuliah adalah sangat rendah. 

 

2. Walaubagaimanapun sebagai langkah pencegahan, UKM telah melaksanakan proses nyahkuman di 
kawasan yang pernah dikunjungi oleh Allahyarham bagi memastikan keselamatan individu lain di dalam 
UKM adalah terjamin sepenuhnya. 
 

3. UKM juga telah mengenalpasti dan menghubungi kesemua kontak rapat Allahyarham yang merupakan 
pensyarah dan pelajar. Kesemua mereka telah dirujuk kepada pihak KKM pada minggu lepas dan telah 
menjalani kuarantin 14 hari yang akan berakhir esok 31 Mac 2020. Sehingga kini kesemua mereka tidak 
menunjukkan sebarang gejala batuk atau demam dan mereka disahkan sihat.  
 

Jawatankuasa Tindakan Krisis UKM: Kategori Penyakit Berjangkit melalui Unit Kesihatan Awam (UKA), Pusat 
Kesihatan Universiti (PKU) juga telah mengambil langkah proaktif menyenaraikan tempat dan ruang-ruang utama 
lain yang digunakan oleh pelajar dan warga UKM bagi tujuan proses dekontaminasi dan nyahkuman.  
 
Proses ini telah dilaksanakan semenjak minggu lepas dari semasa ke semasa dan jadual proses kerja telah 
disiapkan serta pembelian peralatan dan bahan nyahkuman telah dibuat melalui bajet kecemasan yang telah 
diluluskan. Pihak Pengurusan Universiti juga sentiasa memantau secara rapi tahap kebersihan semua prasarana 
di Kampus Bangi dan Kampus Kuala Lumpur agar bebas dari kontaminasi virus COVID-19. 

Pihak UKM juga telah melakukan langkah kawalan bagi mengurangkan penularan wabak COVID-19 yang 
menunjukkan peningkatan penularan di seluruh Negara melalui saringan masuk ke UKM, peringatan melalui 
poster di laman web COVID-19 dan melalui pematuhan Perintah Kawalan Pergerakan (PKP). Semua warga UKM 
adalah diminta sentiasa mematuhi langkah-langkah pencegahan bagi mengelakkan penularan wabak COVID-
19.  
 
Semua warga UKM juga tidak dibenar mengeluarkan apa-apa kenyataan mengenai perkara ini selain daripada 
kenyataan yang dikeluarkan oleh Jawatankuasa Tindakan Krisis UKM: Kategori Penyakit Berjangkit. 
 
Keselamatan dan kesihatan warga adalah menjadi keutamaan pihak pengurusan UKM. Sila patuhi arahan dan 
pemakluman dari semasa ke semasa. 
 

Sekian terima kasih. 

